
“Өйрәтүчеләр – азрак өйрәтә, укучылар исә күбрәк укый - өйрәнә торган ысулны эзләү – безнең дидактика башыннан ахырына кадәр шушындый фикер белән сугарылсын,” – дигән Я. А. Коменский.
Балалар санының аз булуы укучының төрле белем чыганакларыннан мөстәкыйль файдалануын оештыру мөмкинлеген бирә. Укучыларга белемнәрне мөстәкыйль рәвештә табарга өйрәтү, аларда көче җитәрлек күләмдә фәнни һәм гамәли белемнәрне үзләштерүне хәл итәрлек күнекмәләр формалаштыру таләп ителә.

Белем чыганакларыннан ирекле кулланганда укучыда берьюлы берничә төрле күнекмә формалаша. Ул үз алдына проблема куя, шул проблеманы ача алырлык уку материалын эзли, тиешлесен сайлый, сайлаганнарның да иң мөһимнәрен генә аерып ала, гомумиләштерә, җавапны да эзлекле рәвештә төзи. Бу күнекмәләр белән беррәттән укучыда гомумуку күнекмәләре (уку хезмәтен оештыру, китап һәм белешмә чыганаклары белән эшләү, телдән һәм язма культурасы) камил формалаша. 

Татар теле һәм әдәбияты дәресләрендә Ә.З. Рәхимовның иҗади үсеш технологиясен куллану уңай нәтиҗәгә ирешергә мөмкинлек бирә.

Дәресне иҗади үсеш технологиясе буенча оештырганда бала физик һәм психик яктан армый, чөнки ул проблеманы хәл итә. Укучы моның өчен дәрестә үз эшчәнлеген төрлечә оештырырга мәҗбүр була. Һәр укучы  “Бүгенге дәрес проблемасын хәл иткәнме, юкмы, ничек хәл иткән?” дигән сорауга җавап биреп, үз эшчәнлегенә, беренчедән, үзе бәя бирергә; икенчедән, үзбәясе иптәшләре һәм укытучы бәясе белән туры килү – килмәвен дәрестән  дәрескә ачыклап барырга тиеш. Педагогика законнарына күчерсәң, укучы һәр дәрестә проблемадан соңгы нәтиҗәгә барып җитәсен ачык күзаллый, шуңа күрә мондый дәресләрдә һәр укучы эш белән мәшгуль була. Һәр дәрестә бала үз мөмкинлекләрен тулырак файдаланып, тиешле белем алырга һәм күнекмәгә ия булырга тиеш.
Дәрестә эшләгәндә төп игътибарны укыту процессының психологик ягына юнәлтү, балага шәхси якын килү, уку эшчәнлеген төркемдә оештыру уңай нәтиҗә бирә. 

Иҗади үсеш технологиясе нигезендә укытканда, укучы үзе башкарган һәр эшне бәяләп, нәтиҗә ясап барырга тиеш. Бу очракта алар үзара киңәшләшә, бәяне бер – берсенә дәлилләп аңлата. Әлеге эшчәнлек кайбер сыйныф укучылары белән укытучы нәтиҗәлегендә оештырыла. 

Укучының үзе башкарган эшенең дәрәҗәсен билгели баруы, адымлы нәтиҗәләрне ясап, күңелдән, парда, төркемдә кабатлый баруы аңа дәрес дәвамында үз эшчәнлеген тәэмин итәргә ярдәм итә.
Күмәк эшчәнлеккә укытучы  бөтен укучыны да берьюлы өйрәтергә мөмкин. Гомумән, танып – белү, фәлсәфә кору, сөйләм күнекмәләрен формалаштыруны күздә тоткан бердәм таләпләрне үзләштер, әлбәттә бергә алып барыла. Белем һәм күнекмәләрне укучылар тема күләменнән, сыйныф үзенчәлегеннән, үз мөмкинчелекләреннән чыгып үзләре үзләштерәләр, укытучы юнәлеш бирә, төзәтмә кертә. 

Иҗади үсеш технологиясенең тагын бер мөһим ягы бар: укучы дәрестә алган белемен модельләштереп, гомумиләштерергә тиеш. Татар теле дәресләрендә һәр теманы үткән саен, укучылар алган белемнәрен модельләштереп бардылар. Узган ел 5 нче сыйныф укучылары бу эшне аерым дәфтәргә язып бардылар. Алда үткән теманы искә төшерү өчен дә бу бик уңай.  Быелгы уку елында да  модельләштерүне шул ук дәфтәргә эшли барабыз. Охшаш темалар булса, алдагы елдагысын да тулыландырырга мөмкин.
Эчтәлекле гомумиләштерү (рефлексия) этабында, модель буенча һәр укучы үзе үзләштергән белем күләмен сөйләп, аңлатып күрсәтә, мисал китерә. Әгәр укучылар шушы эшне башкара алса, теманы үзләштергән булалар.

Үзләштерү дәрәҗәсе төрле булырга мөмкин. Әгәр ул түбән булса, “үзара ярдәмләшү” алымы бик нәтиҗәле. “Үзара ярдәмләшү”, “үзара контроль” ясау алымнарын куллану да уңай нәтиҗә бирә. Ул яхшы үзләштерүче укучының җаваплылыгын арттыра, ә йомшаграк укучыда аларга карата хөрмәт, ышану хисе уята, һәркайсының бер – берсе алдында сынатасы килмәү хисе дә барлыккка килә

Быелгы уку елында Резедә Хәсәншинаның 5 нче сыйныф өчен татар теле дәреслеге безнең кулларга килеп иреште. Дәреслек иҗади үсеш технологиясенә нигезләнеп төзелгән (атнага 2 сәгатьтән).  Монда конструктив һәм иҗади биремнәр күп. Алар укучыларга үз теләкләре буенча шөгыльләнергә, иҗат итәргә шартлар тудыра. Бала үз ихтыяры буенча биремне башкара, бәяли ала. 

Традицион дәресләрдә КВН, төрле ярышлар үткәрү аша без укучыларның активлыгын арттырырга тиешбез. Ә монда алар дәреснең һәр этабында уртак фикергә килү өчен бәхәсләшә, эзләнә, уйлана, чагыштыра, дәлилли. Укучы үзлегеннән фикерен әйтергә, әңгәмә корырга, сөйләргә, тыңларга өйрәнә, үзендә  башкаларны җәлеп итәрлек сәләт формалаштыра. 

5 – 6 нчы сыйныфларда, гомуми теманы өйрәнеп бетергәннән соң, дәүләт стандарты таләп иткән һәм иҗади фикер эшчәнлеген активлаштыруга юнәлтелгән контроль эшләр һәм контроль тестлар эшләтәм. Тестлы биремнәрне үтәү өчен, 45 минут вакыт бирелә. Биремнәр 3 өлешкә бүленгән: А,В,С өлешләре.

Беренче өлештәге биремнәрнең һәрберсенә җаваплар бирелгән, алар арасыннан берсен генә сайлап язарга. Һәр дөрес җавапка 1 балл куела. 

Икенче өлештәге биремнәргә җавапны укучылар үзләре уйлап яза. Дөрес эшләнгән һәр биремгә 2 шәр балл куела

Өченче өлештәге биремдә иҗади эш башкарырга кирәк. Дөрес язылган җавапка 3 балл куела. Барлыгы - 19 балл.

Иҗади үсеш дәрәҗәсен тикшерүгә контроль эш 5 этаптан тора: уку ситуациясен анализлау, проблема куюга мәсьәләләр, планлаштыруга мәсьәлә, чишү юлын табуга мәсьәлә, гомуми нәтиҗә чыгаруга  мәсьәлә. Нәтиҗә дә аерым таблица буенча чыгарыла.

Мондый эш төрләре темаларның үзләштерелү дәрәҗәсен билгеләргә ярдәм итә.

Укучы дәрес буенча эшли, аның белем алу ихтыяҗы дәрес дәвамында канәгатьләндерелә. Бала ихтыяҗы канәгатьләндерелгәч, әлбәттә, укытучы үз алдына куйган максатына да ирешә.
